
Brollach - Focal ón mBainisteoir 

9

Le linn an ullmhúcháin don Phlean Forbartha nua 

seo do Chontae na Mí, plean a bheidh ina threoir 

d’fhorbairt sa chontae le linn na tréimhse 2007 

go dtí 2013, tá béim níos mó is níos mó á leagadh 

ar fhorbairt chothromúil, de réir chleachtais na 

pleanála cuí agus na hinbhuainitheachta. Ní hé 

amháin go dtugann an plean forbartha aghaidh 

ar shainréimsí freagrachta an Údaráis Phleanála 

amhail Bóithre, Seirbhísí Sláintíochta, Tithíocht, 

Caomhnú Comhshaoil, Cultúr, Oidhreacht, 

Pobal agus Bonneagar Sóisialta, ach leagtar amach 

sa phlean freisin fís fhadtéarmach an chontae. 

Cuireann an fhís seo ar bun an chaoi ina ndéanfar 

an contae a fhorbairt agus ina gcosnófar agus ina 

bhfeabhsófar a chomhshaol, ach feidhm a bhaint 

as prionsabail na forbartha inbhuanaithe agus na 

comhpháirtíochta sóisialaí. 

Ní beag an dúshlán atá i ndán do 

Chontae na Mí. Faoi láthair tá an earnáil 

chónaitheach ag fás gan fasach, gan 

a mhacasamhail in aon chontae eile, 

fiú i Mórcheantar Bhaile Átha Cliath 

ná i limistéar an Oirthir Láir. Mhéadaigh 

daonra an Chontae ó 109,732 sa bhliain 

1996 go 162,261 duine sa bhliain 2006 - 

ráta fáis nach bhfacthas a leithéid cheana. 

Ní raibh mórán fáis inár n-earnálacha 

fostaíochta agus eacnamaíochta, ámh, agus iad 

faoi bhun na leibhéal fáis ar an daonra cónaitheach. 

Chuireamar tithe ar fáil do mhuintir an chontae, 

agus do shlua mór eile a lonnaigh sa chontae, ach 

ní rabhthas in ann a leithéid a dhéanamh ó thaobh 

an leibhéil fostaíochta, na gconláistí, na seirbhísí 

agus an bhonneagair fhisicigh is gá chun tacú 

le daonra chomh mór.

Nuair a bhí plean 2001 á scríboh bhíothas den tuairim 

go raibh coincheap na ‘forbartha inbhuanaithe’ ina 

choincheap nuálaíoch dearfach ó thaobh cúrsaí 

pleanála de. Ní go dtí gur achtaíodh an tAcht 

um Pleanáil agus Forbairt, 2000, ámh, gur tugadh 

prionsabail na forbartha inbhuanaithe isteach 

i reachtaíocht phleanála na hÉireann den chéad 

uair. Bhíothas ábalta, leis an athbhreithniú seo ar an 

bplean forbartha contae, fónamh a bhaint as treoir 

bhreise náisiúnta agus réigiúnach, a ceapadh agus 

a scríobhadh le tuiscint níos fearr ar na himpleachtaí 

a bhaineann le ‘forbairt inbhuanaithe’. Go háirithe, 

táthar den tuiscint anois gur gá fás agus forbairt 

chothromúil a spreagadh i bpobail agus ar fud an 

chontae agus nuair is féidir i bpobail a dhéanann 

a ndóthain féin a sholáthar, má táthar chun forbairt 

inbhuanaithe a bhaint amach. An fíordhúshlán 

a bhaineann le cur i bhfeidhm an phlean nua seo, 

ná bearta a chur i bhfeidhm agus spriocanna a bhaint 

amach a thabharfaidh leo na pobail inbhuanaithe 

a bhfuilimid ag dréim leo. 

Is céim mhór chun tosaigh sa phleanáil don 

fhorbairt inbhuanaithe i gContae na Mí, tríd is tríd, 

é glacadh le Plean Forbartha Contae 2007 – 2013. 

Is é príomhéirim na straitéise lonnaíochta ná 

fás daonra a shuíomh agus forbairt a threorú ar 

bhealach a bheadh ag teacht le prionsabail na 

SSN agus na TPRanna. Áiríonn sé seo cur chun 

cinn agus treorú na forbartha ar an gcéad dul síos 

san Uaimh, i gcomharsanacht Dhroichead Átha 

agus i nDorchla Iarnróid Dhún Bóinne / Chluain 

Aodha / Luas atá ar na trí limistéar shainithe is mó 

ina bhfuil fás sa chontae. Sainaithnítear na hionaid 

seo chun glacadh le sciar an Chontae i bhfás 

réigiúnach as seo amach agus leanfaidh ag freastal 

ar leibhéal suntasach inimirceach. Tabharfar faoi 

Chill Dhéagláin a fhorbairt ar bhonn inbhuanaithe 

maille le forbairt ar chomharsanacht Chil Choca 

agus Mhaigh Nuad atá lonnaithe i bPríomhbhraisle 

Dhinimiciúil i Limistéar Cathrach MBÁC. Beidh 

forbairt leanúnach Cheanannais agus Bhaile Átha 

Troim i gcothromaíocht le caomhnú bhuntréithe 

na mBailte Oidhreachta seo a d’fhéadfadh teorainn 

a chur le méid agus scála na forbartha ar féidir leis 

na hionaid seo glacadh leo. Tá soláthar déanta 

freisin don ról níos mó a d’fhéadfadh a bheith ag Dún 

Seachlainn i bhfreastal ar sciar níos mó den fhorbart 

chónaitheach. Cuirfear é seo i gcothromaíocht le 

forbairt na mbailte tuaithe níos lú agus dlúthghaol 

níos mó a bheith ag sráidbhailte le fás cónaitheach 

a thiomáintear go háitiúil agus ar bhealach atá 

ar scála cuí agus a dhaingníonn carachtar na 

lonnaíochtaí seo. Admhaítear go dtógfaidh sé 

roinnt ama don straitéis forbartha iomlán éifeacht 

a bheith aici ach tá sé gátarach má tá Contae na 

Mí le forbairt ar bhealach níos cothroime agus brú 

neamhinbhuanaithe a sheachaint i suíomhanna atá 

an-íogair. Sa chomhtéacs seo, bhí buntáiste ar leith 

ag baint le hullmhú an Ráitis Chomhshaoil, toradh 

ar an gCéad Mheasúnú Straitéiseach Comhshaoil 



ar Phlean Forbartha Contae. Glactar leis go bhfuil 

gá níos mó lena chinntiú go bhfuil Contae na Mí 

mealltach mar áit ó thaobh na hinfheistíochta de 

agus go n-aisiompaítear an sileadh ón ngeilleagar 

áitiúil. San áireamh sa Phlean Forbartha Contae 

nua tá straitéis eacnamaíochta shonrach agus má 

chuirtear i bhfeidhm i gceart í tiocfaidh méadú ar 

an ngníomhaíocht eacnamaíochta. Meallann cur 

i bhfeidhm sásúil ar pholasaithe eacnamaíochta 

daoine breise chun na háite le cónaí ann, agus dá 

réir sin cuirtear brú ar thithíocht agus ar dheiseanna 

fostaíochta, agus bíonn gá le tuilleadh seirbhísí poiblí. 

Níor ullmhaíodh an Plean Forbartha Contae seo ar 

leithligh. Ón tús ar fad, ní mór a mheabhrú gurbh 

athbhreithniú ar an bPlean Forbartha Contae 

a bhí ann cheana féin (ar glacadh leis sa bhliain 

2001) a bhí sa phróiseas agus bhí sé mar bhunús 

d’fhormhór ár mbreithniúchán. Chomh maith leis 

sin, bhí tionchar ag cóid phleanála na hÉireann ar 

an athbhreithniú ar an bplean forbartha agus bhíodar 

ina threoir di, cóid atá leagtha amach sa reachtaíocht 

reatha agus i dtreoirlínte agus i straitéisí náisiúnta 

agus réigiúnacha eile. Áirítear sna treoirlínte agus 

straitéisí sin, inter alia, An Plean Forbartha Náisiúnta, 

An Straitéis Spáis Náisiúnta, Treoirlínte um Pleanáil 

Réigiúnach do Mhórcheantar Bhaile Átha Claith, 

Straitéis de chuid Oifig Iompair Bhaile Átha Cliath 

‘A Platform for Change’, Transport 21, Treoirlínte um 

Pleanáil Miondíola, Treoirlínte maidir le Tithíocht 

Tuaithe Inbhuanaithe, Prionsabail Chomhar um 

Fhorbairt Inbhuanaithe. 

Ina theannta sin, bhí tionchar ag 

staidéir, ag pleananna agus ag straitéisí 

na Comhairle féin, a bhfuil mar aidhm 

acu dul i gcion ar fhorbairt sa chontae, 

ar an bPlean Forbartha. Go háirithe, 

Straitéis an Bhoird Forbartha Contae, 

‘Le Chéile’ atá ina straitéis deich 

mbliana d’fhorbairt eacnamaíochta, 

shóisialta agus chultúrtha Chontae 

na Mí agus atá mar theimpléad, 

ag treorú na seirbhísí poiblí agus na ngníomhaíochtaí 

forbartha áitiúla, a thugann léi comhtháiteacht 

níos fearr i bpleanáil agus i soláthar seirbhísí ag 

leibhéal an chontae. Féachann athbhreithniú an 

Phlean Forbartha Contae le haghaidh a thabhairt 

ar iarmhairtí ‘Le Chéile’.

Nuair a bhí an Plean Forbartha Contae nua seo 

á ullmhú againn, rinneamar ár ndícheall aghaidh 

a thabhairt ar na dúshláin agus na saincheisteanna 

iomadúla a luaigh na Baill Tofa i gcaitheamh na 

mblianta, de réir mar a tháinig na saincheisteanna 

sin chun cinn ó thaobh impleachtaí spáis de. 

Chuige sin, d’fhoilsigh an tÚdarás Pleanála sraith 

Páipéar Saincheisteanna Straitéiseacha, le sonraí 

maidir le deiseanna, srianta agus dúshláin atá 

i ndán don chontae agus lorg sé tuairimí maidir 

leis an gcéanna. Aithnímid agus fáiltímid roimh 

rannpháirtíocht na ndaoine sin a thapaigh an deis 

seo aighneachtaí a dhéanamh ag na céimeanna 

éagsúla - roimh an dréacht, don dréacht, agus 

ag céim an leasúcháin, agus táimid ag lorg 

rannpháirtíochta i gcónaí ó gach cuid den phobal. 

Leanfaidh Comhairle Contae na Mí, le linn thréimhse 

an Phlean Forbartha Contae seo, ag glacadh 

ceannaireacht dhearfach i gContae na Mí. Táthar ag 

baint amach leibhéil shuntasacha chomhoibriúcháin 

sa phobal cheana féin trí mheán na Straitéise ag an 

mBord Forbartha Contae agus tá caidreamh dearfach 

oibre againn le gníomhaireachtaí eile agus le grúpaí 

atá páirteach san fhorbairt pobail. 

Tá an Plean Forbartha Contae seo, a ullmhaíodh de 

réir Alt 11 den Acht um Pleanáil agus Forbairt, 2000, 

arna leasú, ag teacht in ionad Imleabhar I agus 

Imleabhar III de Plean Forbartha Contae na Mí 2001. 

Leagann an Plean Forbartha Contae nua amach 

an creat reachtúil straitéiseach nua don chontae, 

agus cuirfidh sé na polasaithe agus na cuspóirí 

straitéiseacha is gá ar fáil chun Pleananna Limistéir 

Áitiúil a threorú, a thiocfaidh in ionad Imleabhar II 

maille leis an leabhar léarscáileanna a ghabhann leis, 

don chéad dá bhliain eile. 

Ba mhaith liom an deis seo a thapú mo bhuíochas 

ó chroí a ghabháil leis na baill tofa, na hoifigigh, 

leis an bpobal agus le páirtithe leasmhara eile 

as a ndíograis agus a gcompháirtíocht le linn an 

phróisis 2 bhliain seo. I dteannta a chéile, bhíomar 

ábalta cinntí a dhéanamh a raibh gá leo chun 

ár rath eacnamaíochta a fheabhsú ach fós féin 

an t-ardchaighdeán maireachtála den chéad 

scoth atá ann sa Mhí cheana féin a choinneáil. 

Tom Dowling,

Bainisteoir Contae 

Meath County Development Plan 2007-2013

10


